
Sujet:

2000 Joor Ziri ---- odderrr

Synerzyt sin d'Reemer koo
und hän d'Stadt Ziri grindet
hit wär's Zyt – und jede froo
ass das Dorf verschwindet

Doch kai Spur vo «wägg» und «tschau»
d'Zircher dien blagiere
d'Limmat-Stadt wurd jetze gnau
2000 Joor existiere

Druff het dr Wagner Thomas as Stapi
s' greescht Fescht mit Fyyrwärgg bschlose
dert hän die maischte Zircher-Lappi
s letschte Pulver verschosse

Do drait sich dr Felix und d'Regula
um im Grab und baidi hän gschraue
sit 2000 Joor syge d'Zircher dra
de beschte Lyt d'Kepf abz'haue

Dr Waldmaa glabberet im Näbegrab
iim sygs au so bassiert
au iin haig me, hopp hopp, d'Biren ab
uff Zircher Art kastriert

Do schreyt dr Zwingli: Bis doch still
und halt dy Muul du Dotsch
wär nit so dängt wien ich wohl will
griegt my Schwärt an Botsch

Das ewigen uffe-Kopf bikoo
belaschtet Gaischt und Sinn
ass d'Zircher zwischedure noo
Oestryycher worde sin

Das hii und här im Läbens-Tescht
aine geege dr ander
setzt sich denn im Hirni fescht
als grosses Durenander

Dasch's Erbguet vome Zircher Goof
mit e bitz Galge-Humorismus
und in dr Schuel no Prügelstroof
as Gilge-Humanismus

Noo 2000 Joor gits immer no schüüli
vyl vo däne Limmatkinder
mit riise-riisegrosse Müüli
und halbverdätschte Zircher-Grinder

Die mit dr greeschte Deformation
sygs Wagner, Küng und Koch
pfyffe gaischtig nit uff em heggschte Doon
sondern nur uss em letschte Loch

Dr Zircher Greessewahn isch so grooss
und wills kaine me rächt kaa mache
leen si sogar d'Bahnhoofstrooss
vo Polyester-Leue bewache

Trotzdäm haig dr 1. Ziri-Hegel
im ene Stroossegraben unde
noo 2000 Johr verdeggel
ändlig sy Charakter gfunde

Das Byschbyl zaigt - wie sich ooni Gfoor
mit grampfe und mit biggle
e Hirni noo 2000 Johr
bime Zircher kaa entwiggle

Wenn kai Zircher me wotsch gsee
kasch z'Baade e Muure baue
und scho isch Ziri niene mee
wenn d'Limmat gosch go staue

Daas Jahr findet me, my Schatz
d'Ladärne-n-uff em Minschterplatz

